
Xülasə. Məqalədə ulu öndər Heydər Əliyevin Azərbaycanda təhsilin inkişafına göstərdiyi xidmət və 

diqqət tədqiq-təhlil obyektinə çevrilmişdir. Azərbaycan elminin, təhsilinin, ümumilikdə mədəniyyətinin 

inkişafında xidmətləri misilsiz olan Heydər Əliyev ölkəyə rəhbərliyinin bütün dövrlərində elmə, təhsilə diqqət 

və qayğısını əsirgəməmişdir. “Təhsil millətin gələcəyidir” deyən ulu öndər Heydər Əliyev daim milli elmin, 

təhsilin güclü himayədarı kimi çıxış etmişdir. Heydər Əliyev elmin, təhsilin inkişafına milli dövlət quruculuğu 

prosesinin zəruri əsası kimi yanaşmış, xalqın intellektual səviyyəsinin artırılmasını ən vacib məsələlərdən biri 

kimi nəzərdən keçirmişdir. Məqalədə o da göstərilir ki, Heydər Əliyev Azərbaycan gəncliyində elmə, təhsilə 

maraq oyatmaqla yanaşı, çağdaş gənclikdə mübarizlik ruhunu da tərbiyə etmişdir. Heydər Əliyev elmi-

pedaqoji və milli-mənəvi əsasların formalaşmasına stimul yaratmışdır. 

 

Açar sözlər: ulu öndər Heydər Əliyev və təhsil siyasəti, elmə, təhsilə diqqət və qayğı, təhsilin güclü 

himayədarı, milli dövlət quruculuğu, gənclikdə mübarizlik ruhu. 

Key words: great leader Heydar Aliyev and education policy, attention and care for science, education, 

a strong patron of education, nation state building, fighting spirit in youth. 

Ключевые слова: Великий лидер Гейдар Алиев и образовательная политика, внимание и забота 

о науке, образовании, сильный покровитель образования, национальное государственное 

строительство, боевой дух в молодости. 

 

Dövlətin, xalqın gələcək taleyi onun malik olduğu elmi-intellektual və mənəvi potensialından asılıdır. 

Daxili və xarici siyasətin strateji nüvəsini təşkil edən ümumi inkişaf konsepsiyasını elmi əsaslar üzərində 

qurmaqla, təhsilin səviyyəsinin yüksəldilməsini dövlət quruculuğu prosesinin mühüm təminatı sayan, hər 

zaman proqressiv yeniliklərə istinad edən dövlətlər həmişə tərəqqiyə nail olaraq dünya arenasında özünə layiq 

yer tuturlar. Yeni milli intibahın təminatında başlıca vasitə sayılan elm və təhsil, həm də cəmiyyət qarşısında 

dayanan bir çox problemlərin həllində mühüm rol oynayır. Dünyəvi təhsilə inteqrasiya yolunu seçən 

Azərbaycanda müstəqilliyin bərpasından sonra bu strateji sahəyə milli təhlükəsizliyin mühüm amillərindən 

biri kimi xüsusi diqqətin yetirilməsi onu deməyə əsas verir ki, ölkədə həmin məsələ ümumi inkişaf və dövlət 

siyasəti ilə vəhdət təşkil edir. Tərəqqiyə gedən yolda uğurlar qazanmaq üçünsə dünyanın sivil dövlətləri ilə 

diplomatik əlaqələrin yaradılması, sosial-iqtisadi, mədəni, elmi-təhsil və digər sahələrdə beynəlxalq norma və 

tələblərə uyğun əlaqələrin qurulması zəruri idi. Buna görə də ölkədə həyatın bütün sahələrində, xüsusilə strateji 

əhəmiyyətə malik olan təhsildə köklü islahatlar aparmaq Azərbaycan dövlətinin ali məqsədinə çevrildi. Bu 

mənada Heydər Əliyevin Azərbaycan dövlətinə rəhbərlik etdiyi zaman kəsiyinin həm birinci, həm də ikinci 

dönəmində həyata keçirilən təhsil siyasətinin müxtəlif aspektlərini fundamental şəkildə araşdırmaq üçün bu 

strateji əhəmiyyətli sahənin dünəninə və bu gününə diqqət yetirmək zəruridir. 

Heydər Əliyevin təhsil sahəsində fəaliyyəti əsasən aşağıdakı istiqamətləri özündə əks etdirir: O, 

Azərbaycan maarif sisteminin ştat heyətini yerli kadrlar hesabına milliləşdirir, respublikanın hər yerində, 

xüsusən kənd yerlərində məktəblər tikdirir, müəllimlərə qayğı göstərir, təyinat sistemini genişləndirir, eləcə də 

Ulu Öndərin göstərişi ilə təyinatla kənd yerlərində işləyən müəllimlərə mənzil, kirayə haqqı verilir və digər 

güzəştlər edilir, gənclərin ali təhsil almasına şərait yaradılır, kənd yerlərini mütəxəssislərlə təmin etmək üçün 

gənclər ali məktəblərə müsabiqədənkənar qəbul edilir, ali məktəblərin sayı artırılır, onların maddi-texniki 

bazası gücləndirilir və Azərbaycan təhsilinin qabaqcıl dünya ölkələrinin təhsil sistemi ilə əlaqəsinin 

qurulmasına səylər göstərilirdi. 

Heydər Əliyev, ilk növbədə, Azərbaycan Respublikası Maarif Nazirliyinin tərkibini milliləşdirməklə bu 

məqsədə nail oldu. Kadrlara tələbat artırıldı. Azərbaycanlı təhsil işçilərinin nazirlik sistemində işə qəbulu 

gücləndirildi. İşdə nöqsanlara yol verənlər, o cümlədən səmimi olmayan qeyri-azərbaycanlılar tutduqları 

vəzifədən azad edildilər. Məsələn, Azərbaycan KP MK-nın 1970-ci il 13 mart tarixli büro iclasında maarif 

nazirinin müavini erməni əsilli R.A. Balayanın düzgün olmayan hərəkətləri müzakirə olundu və o, işdən azad 

edildi. “Bu mənada Heydər Əliyevin milli təhsilin inkişafına göstərdiyi diqqət və qayğı özünəməxsusluğu ilə 

həmişə seçilmişdir” [1, S.519]. 

“Təhsil millətin gələcəyidir” deyən ümummilli lider Heydər Əliyev hakimiyyətə gəlişinin ilk günündən 

Azərbaycanda təhsilin inkişafına diqqət və qayğını ön plana çəkmiş və mühüm xidmətlər göstərmişdir. Ulu 

Öndər ölkənin sosial-iqtisadi inkişafında təhsilin aparıcı istiqamətlərindən biri kimi onun tərəqqisinə nail 

olmaq üçün bütün potensial imkanlardan istifadəyə geniş meydan verdi və şərait yaratdı. Ölkədəki təhsil 

müəssisələri şəbəkəsi, güclü elmi-pedaqoji kadr korpusu öz inkişaf mənbəyini Heydər Əliyevin bilavasitə 

rəhbərliyi altında təhsil sahəsində aparılan uzaqgörən və məqsədyönlü siyasətdən alaraq həyata keçirilən qlobal 

miqyaslı təhsil quruculuğu sonrakı inkişaf üçün güclü təməl oldu. 

Heydər Əliyevin sırf təhsillə bağlı yaradıcılıq irsi elmi-nəzəri, pedaqoji ideyalarla olduqca zəngindir. 

Azərbaycan təhsilinin inkişafının təhlili göstərir ki, milli təhsilin yüksəlişi dörd mərhələdən keçmişdir: 1969-

1982-ci illər; 1983-1987-ci illər; 1988-1993-cü illər və 1993-cü ilin iyunundan başlayaraq 2003-cü ilədək 

olan dövr. 

Haqlı olaraq, Azərbaycanın intibah dövrü kimi səciyyələndirilən 1969-2003-cü illər pedaqoji kadr 

hazırlığında keyfiyyətcə yeni mərhələdir. 1969-cu ildə Azərbaycanın rəhbərliyinə irəli çəkilən xalqımızın 

böyük oğlu Heydər Əliyev totalitar rejimin sərt qanunları çərçivəsində Azərbaycanın tərəqqisi, elm, təhsil və 

mədəniyyətinin yüksəldilməsində pedaqoji və elmi-pedaqoji kadr hazırlığı ilə bağlı düşünülmüş strategiya və 

taktika seçdi. Onun rəhbərliyi dövründə Azərbaycanda məktəbəqədər tərbiyə müəssisələrindən tutmuş ali 

məktəblərədək bütün pedaqoji təhsil ocaqları yeni inkişaf pilləsinə qalxdı, xalqın ümummədəni və intellektual 

səviyyəsi yüksəldi. Respublikamızın kadrlara olan ehtiyacını ödəmək məqsədi ilə azərbaycanlı gənclərin 

SSRİ-nin qabaqcıl ali məktəblərinə göndərilməsi ali təhsil sahəsində uzaqgörənliklə düşünülmüş strategiya idi. 

Pedaqoji kadr hazırlığının ümumi səviyyəsi elmi pedaqoji kadr hazırlığının ümumi göstəricilərindən asılı 

olduğundan Heydər Əliyevin bilavasitə qayğısı sayəsində elmi işçilərin hazırlanması keyfiyyəti nəzərə 

çarpacaq dərəcədə yaxşılaşdı. 

Həqiqətən də təhsilimizin dünəninə nəzər salsaq görərik ki, ümummilli lider Heydər Əliyev dövlət 

rəhbəri kimi ilk günlərdən bu sahəyə xüsusi həssaslıqla yanaşmış və daim qayğı göstərmişdir. Ulu Öndərin öz 

çıxışlarından birində qeyd edildiyi kimi: “Təhsil mürəkkəb bir sahədir... Təhsil sahəsi nə sənayedir, nə 

kənd təsərrüfatıdır, nə də ticarətdir. Bu, cəmiyyətin xüsusi, intellektual cəhətini əks etdirən bir sahədir. 

Belə halda təhsil sisteminə çox diqqətlə yanaşmaq lazımdır və bu sistemə münasibət çox həssas 

olmalıdır”. 

Əgər əvvəllər ümumtəhsil məktəblərində işləyən müəllimlərin böyük əksəriyyətinin ali təhsili yox idisə, 

Heydər Əliyevin məqsədyönlü fəaliyyəti nəticəsində pedaqoji kadr hazırlığında müəyyən keyfiyyət dəyişikliyi 

baş verdi. Ümumtəhsil məktəblərində nəinki ali təhsilli müəllimlərin sayı artdı, hətta onlar istehsalatdan 

ayrılmadan böyüyən nəslin təhsil-tərbiyəsi ilə bağlı dissertasiyalar yazdılar, elmi dərəcə aldılar, elmi-metodiki 

əsərlərin və dərsliklərin müəllifi kimi tanındılar. 

Milli ruhun, milli özünüdərkin və milli qürur hissinin güclənməsinə təsir göstərən əsərlərin yazılması, 

milli məktəb və pedaqoji fikir tariximizin qaranlıq səhifələrinə işıq salınması, fundamental tədqiqatların 

aparılması da bilavasitə Heydər Əliyevin sovet rejiminin ağır təzyiqlərinə, məhdudluqlarına baxmayaraq, 

Azərbaycanın strateji maraqlan naminə ciddi addımlar atmasının nəticəsi idi. Bu illərdə Azərbaycanda milli 

özünüdərk prosesi xüsusilə qüvvətlənmişdir. Həmin proses Heydər Əliyev tərəfindən çox böyük həssaslıq və 

uzaqgörənliklə idarə olunur və tənzimlənirdi. SSRİ-nin ayrı-ayrı regionlarında totalitar rejimin əleyhinə çıxan 

elm, təhsil və mədəniyyət xadimləri təqiblərə məruz qaldıqları halda, Azərbaycanda yaradıcı ziyalılar üçün 

sərbəst düşüncə və iş şəraiti hökm sürürdü. Həmin illərdə Azərbaycan dilinin dövlət dili statusu alması, 

Azərbaycan dilçilərinə və tarixçilərinə yüksək dövlət mükafatlarının verilməsi, AMEA-nın Ədəbiyyat 

İnstitutunda Cənubi Azərbaycan ədəbiyyatı, Tarix İnstitutunda Cənubi Azərbaycan tarixi şöbələrinin 

yaradılması, Azərbaycan Yazıçılar İttifaqında Cənubi Azərbaycan ədəbiyyatı üzrə katibliyin təsis olunması 

Heydər Əliyev şəxsiyyətinin azərbaycançılıq və soykökə qayıdış ideyalarının dirçəldilməsinə, həyata 

keçirilməsinə yönəldilmiş çoxşaxəli fəaliyyətinin yalnız ayrı-ayrı epizodlarıdır. Göründüyü kimi, ümummilli 

lider Heydər Əliyev təhsilə nə qədər böyük önəm verirdisə, onun inkişafına daim qayğı göstərməyi də tövsiyə 

edirdi. 

Azərbaycanda təhsil siyasətini özündə ehtiva edən bəzi məqamlara diqqət yetirək. Hələ ötən əsrin 70-ci 

illərində respublikaya rəhbərlik etdiyi dövrlərdə Heydər Əliyev bu məsələni daim diqqət mərkəzində saxlamış, 

təhsil sistemində ciddi islahatlar həyata keçirmişdir. 1972-ci ildə “Gənclərin ümumi orta təhsilə keçidini başa 

çatdırmaq və ümumtəhsil məktəbini daha da inkişaf etdirmək haqqında” və 1973-cü ildə “Kənd ümumtəhsil 

məktəblərinin iş şəraitini daha da yaxşılaşdırmaq haqqında” qəbul edilmiş qərarlar nəticəsində sovet 

Azərbaycanında orta ümumtəhsil məktəbləri şəbəkəsi 3 dəfə genişləndirilərək 765-dən 2117-yə çatdırılmışdır. 

1970-ci illərin əvvəllərinədək Azərbaycanda orta ümumtəhsil məktəblərinin dərsliklərlə təminatı 

olduqca aşağı səviyyədə idi. Lakin ümummilli lider qısa müddət ərzində bu problemin də həllinə nail oldu və 

1978-ci ildən etibarən şagirdlərin dərsliklərlə pulsuz təmin olunması ənənəsinin əsası qoyuldu. Respublika 

rəhbərliyinin təhsilin inkişafına göstərdiyi xüsusi diqqət yeni orta ümumtəhsil məktəblərinin tikintisində də öz 

təzahürünü tapırdı. Həmin illər ərzində 350 mindən çox şagird yeri olan 849 məktəb inşa edilib istifadəyə 

verilmişdir. 1980-ci ildə respublikada ümumtəhsil məktəblərində oxuyan şagirdlərin sayı 710 minə çatmışdır 

ki, bu da 1970-ci illə müqayisədə təxminən iki dəfə artıq idi. Ümumiyyətlə, “Azərbaycan şagirdlərinə ən böyük 

humanistliyi və qayğını da, məhz ümummilli lider Heydər Əliyev göstərmişdir” [2, s.83]. 

Təhsili daim diqqət mərkəzində saxlayan Heydər Əliyev irsindəki gənclərlə bağlı bir neçə örnəyə diqqət 

yetirək: 

• Təhsil ocaqlarında gənclərimizi xalqımızın mənəvi dəyərləri əsasında tərbiyələndirmək, mənəvi 

cəhətdən sağlam və saf insanlar tərbiyə etmək məsələsi mühüm yer tutmalıdır. 

• Biz çalışmalıyıq ki, gənclərimiz Azərbaycan xalqına xas olan mənəvi, milli ənənələr əsasında tərbiyə 

edilsinlər. 

• Qarşımızda duran vəzifələrdən biri də gəncliyi daha yaxşı hazırlamaqdan, tərbiyə etməkdən ibarətdir. 

Qeyd etdiyimiz kimi, hər bir xalqın milli mənliyinin, milli şüurunun formalaşması onun mədəniyyətinin, 

elminin, təhsilinin inkişafı ilə şərtlənir. Bəşəri sivilizasiyanın yüksək pilləsinə yüksəlmək kimi şərəfli yol 

keçmiş xalqlar, hər şeydən əvvəl, elm və mədəniyyətin inkişafına borcludurlar. Təsadüfi deyildir ki, müasir 

sivilizasiyanın ən yüksək göstəricisi elmin, təhsilin inkişafı hesab olunur. Elmin, təhsilin inkişaf yolu isə ancaq 

və ancaq universitetlərdən, institutlardan, məktəblərdən, texnikumlardan, kolleclərdən və s. keçir. 

Ümummilli lider Heydər Əliyevin sovet Azərbaycanına rəhbərlik etdiyi illərdə 5 yeni ali təhsil 

müəssisəsi açılmış və ali məktəblərdə təhsil alanların sayı 70 mindən 100 minə qədər artmışdır. Böyük rəhbər 

İttifaqın ən nüfuzlu təhsil müəssisələrində azərbaycanlıların oxumasına çalışmış və bu istiqamətdə əsaslı dönüş 

yaratmışdır. “Heydər Əliyev gənclərə, onların qüvvəsinə, bilik və bacarığına inanır və yüksək 

qiymətləndirirdi” [3, s.85]. Heydər Əliyevin təşəbbüsü və himayəsi nəticəsində “1970-ci ildən başlayaraq hər 

il 800-900 nəfər gənc keçmiş SSRİ-nin sanballı ali məktəblərində təhsil almağa göndərilmişdir”. Bu da 

respublikanın milli kadr potensialının daha da gücləndirilməsinə səbəb olmuşdur. 

Ulu öndər Heydər Əliyev müstəqillik illərində də təhsilin inkişafını diqqətdən kənarda qoymamışdır. O, 

bu sahədə mövcud olan problemlərin aradan qaldırılması və Azərbaycanda dünyanın inkişaf etmiş ölkələrinin 

təcrübəsinə uyğun təhsil strategiyasının reallaşdırılması üçün ciddi tədbirlər həyata keçirmiş, mühüm tarixi 

fərman və sərəncamlar imzalamışdır. 2002-ci il oktyabr ayının 4-də ölkə prezidentinin imzaladığı “Azərbaycan 

Respublikasında ümumtəhsil məktəblərinin müvafiq texniki bazasının möhkəmləndirilməsi haqqında” 

Sərəncamı milli təhsil sisteminin inkişafında vacib amillərdən biri kimi səciyyələndirilən ümumtəhsil 

məktəbləri şəbəkəsinin genişləndirilməsinə, maddi-texniki bazanın möhkəmləndirilməsinə etibarlı zəmin 

yaratmışdır. 

Azərbaycan Respublikası keçmiş SSRİ-nin tərkibində olsa da, səlahiyyətləri dar çərçivədə, məhdud 

şəkildə olmasına baxmayaraq, Heydər Əliyevin uzaqgörən siyasəti nəticəsində müəyyən problemlərin müsbət 

həllinə nail olunmuşdur. 

Heydər Əliyevin Azərbaycana rəhbərliyi dövrünün müstəqilliyin bərpasından sonrakı zaman kəsiyinə 

nəzər yetirsək görərik ki, elm ilə təhsilin inteqrasiyası istiqamətində çox önəmli işlər görülmüşdür. Əslində, bu 

iki müstəqil sistemin həmişə güclü əlaqələri olub və indi də var. Çünki elmin təhsilsiz, təhsilin isə elmsiz 

mövcudluğu qeyri-mümkündür. O ölkədə ki, fundamental tədqiqatlar aparılmır, orada yüksək keyfiyyətə malik 

təhsil haqqında danışmaq mənasızdır. Təhsilin yüksək səviyyəyə çatmasını yalnız elm sahəsində çalışan 

professor-müəllim heyəti təmin edə bilər. Ümumiyyətlə, dövlətin iqtisadi qüdrətini, onun elm tutumlu və 

rəqabətə davamlı məhsulunun istehsalını elmi tədqiqatların, xüsusən fundamental tədqiqatların səviyyəsi və 

yüksək ixtisasa malik milli kadrlar müəyyən edir. “Heydər Əliyevin fəaliyyətində ana xətt kimi keçən milli 

kadr hazırlığı məsələsi onun ikinci dəfə Azərbaycana rəhbərliyə başlamasından sonra daha da genişləndi” [4, 

s.26]. 

Ulu öndər Heydər Əliyev 11 oktyabr 1999-cu ildə Naxçıvan Dövlət Universitetinin 1600 yerlik yeni 

tədris korpusunun açılışı mərasimindəki parlaq nitqi ilə universitetin keçdiyi inkişaf yoluna qiymət verərək 

deyirdi: “Naxçıvan Muxtar Respublikasının Dövlət Universiteti Azərbaycanın ən dəyərli, qabaqcıl ali 

məktəblərindən, ali təhsil ocaqlarından biridir... Mən bu gün böyük iftixar hissi keçirirəm ki, 30 il öncə 

əsasını qoyduğumuz bu gözəl təhsil ocağı indi böyük şöhrətə malikdir... Universitet tələbələrinə yüksək 

vətənpərvərlik, təhsil uğrunda daim mübarizə aparmaq üçün əzm arzulayıram... Naxçıvan gənclərinə 

arzu və tövsiyə edirəm ki, onlar indiki nəsillər kimi, bizim kimi Naxçıvanı qursunlar, yaratsınlar, inkişaf 

etdirsinlər, daha da yüksəltsinlər”. Respublikamızın hər bir bölgəsində zəmanənin böyük siyasi xadimi 

Heydər Əliyevin siyasi irsinin gənclər tərəfindən öyrənilməsinə böyük diqqət və qayğı göstərilir. “Heydər 

Əliyev irsi məzmununa görə elə möhtəşəm, fövqəltəbii və zəngin irsdir ki, ondan bütün təlim-tərbiyə 

müəssisələrində istifadə olunur” [5, s.450]. 

Bütövlükdə yaşadığımız ictimai mühiti təhsil ocağından ayrılıqda təsəvvür etmək olmaz. Təhsilə və 

elmə yiyələnməyin vacibliyini vurğulayan Heydər Əliyev göstərirdi ki, bizim gənclərimizin vəzifəsi təhsil 

almaq və müasir tələblərə uyğun olan səviyyəyə qalxmaqdır. Gənclərimizin qarşısında duran əsas vəzifələrdən 

birinin də mənəvi tərbiyə məsələsinin olduğunu qeyd edən Ümummilli Lider gəncləri ümumbəşəri dəyərləri, 

o cümlədən Azərbaycan xalqının milli-mənəvi dəyərlərini dərindən mənimsəməyə çağırmış və göstərmişdir 

ki, milli dəyərlərimizi, dilimizi, dinimizi, tariximizi yaxşı bilməyən gənc vətənpərvər ola bilməz. Ulu öndər öz 

çıxışlarının birində deyir: “... Düşünürəm ki, xalqımız dözümlü olduğu kimi, ziyalılarımız da, alimlərimiz də, 

müəllimlərimiz də ən dözümlülərdəndir, ən mətanətlilərdəndir. Mən bütün bu çətinlikləri bilərək ziyalılarımıza, 

müəllimlərimizə müraciət edirəm: Gənclərimizin təlim-tərbiyəsi işinə, təhsil, tədris işinə diqqətinizi 

azaltmayın. Əksinə, belə bir şəraitdə diqqət və qayğı daha da artmalıdır. Mən əminəm ki, müəllimlərimizin, 

ziyalılarımızın, alimlərimizin əksəriyyəti belə düşünür, belə yaşayır və bütün bu çətinliklərə baxmayaraq, öz 

vəzifələrini şərəflə yerinə yetirir və bundan sonra da yetirəcəkdir’’ [6, s.89]. 

“Heydər Əliyevin müəyyənləşdirdiyi yolla təhsilin strukturunda, idarə olunmasında, təhsilin 

məzmununda uğurlu islahatlar aparılır” [7, s.388]. Bu gün ulu öndər Heydər Əliyevin müxtəlif illərdə 

imzaladığı “Azərbaycanın gənc istedadlarına dövlət qayğısı haqqında”, “Gənc istedadlar üçün xüsusi təqaüdlər 

təsis edilməsi haqqında”, “Azərbaycan Respublikasının istedadlı gənc yazıçılarına dövlət qayğısının artırılması 

haqqında”, “Azərbaycan Respublikasının ali məktəb tələbələri üçün Prezident təqaüdünün təsis edilməsi 

haqqında” və s. fərman və sərəncamları [8, s.111], təhsil siyasəti Prezident İlham Əliyev tərəfindən uğurla 

davam etdirilir. Ümumtəhsil məktəblərinin informasiya-kommunikasiya texnologiyaları və avadanlıqlarla 

təmin olunması üçün çoxsaylı dövlət proqramları həyata keçirilir. 2003-2023-cü illər ərzində yeni məktəblərin 

tikintisi, mövcud məktəblərin əsaslı təmiri və müasir tədris avadanlıqları ilə təmin olunmasına dair dövlət 

proqramları reallaşdırıldı. Prezident İlham Əliyev böyük önəm verərək qeyd edir ki: “Təhsil bilik, elm, tərəqqi 

deməkdir. Hər bir dövlət, hər bir xalq öz təhsilini daha da təkmilləşdirməyə çalışmalıdır. Bu istiqamətdə 

Azərbaycanda da işlər aparılır... Azərbaycanda belə böyük sayda məktəblərin tikilməsinə bir neçə il bundan 

əvvəl xalqımızın ümummilli lideri Heydər Əliyevin təşəbbüsü ilə başlanılmışdır. İndi demək olar ki, 

Azərbaycanın hər bir bölgəsində məktəblər tikilir və bu proses sürətlə davam edir. Əminəm ki, bu istiqamətdə 

atılacaq bütün addımlar bir məqsədə xidmət edəcəkdir. Azərbaycan dövləti daha da güclənməli, öz potensialını 

bütün sahələrdə - iqtisadiyyatda, siyasətdə, elmdə, mədəniyyətdə, təhsildə daha da inkişaf etdirməlidir”. 

Heydər Əliyev gənclərin təhsilinə, işlə təminatına, onların dünyagörüşünün, beynəlxalq əlaqələrinin 

artmasına, dünya gənclərinin intellektual inkişafına inteqrasiya olunmalarına, yeniliklərdən bəhrələnmələrinə, 

fiziki və əqli cəhətdən sağlam böyümələrinə xüsusi diqqət yetirirdi. Ulu Öndər “Gənclər bizim gələcəyimizdir” 

deməklə, Azərbaycanın gələcəyinin ağıllı, savadlı, bacarıqlı gənclərin əlində olmasını arzulayırdı. Hər bir 

ölkədə cəmiyyətin səviyyəsini müəyyənləşdirən gənclərdir. Bu baxımdan Heydər Əliyev Azərbaycanda 

yüksək səviyyəli cəmiyyət qura bilən, onu müasir tələbatların bütün atributları ilə beynəlxalq miqyasda təmsil 

etməyə qadir olan, vətəni, milləti göz bəbəyi kimi qorumağa, ictimai-milli mənafeyi öz şəxsi mənafeyindən 

üstün tutmağa hazır olan gənclər ordusunun təməlini qoydu. Bu təməl indi son dərəcə möhkəm və əzəmətli 

görünür. 

Nəticə. Yekun olaraq belə nəticəyə gəlirik: 

• Azərbaycan elminin, təhsilinin, ümumilikdə mədəniyyətinin inkişafında xidmətləri misilsiz olan ulu 

öndər Heydər Əliyev ölkəyə rəhbərliyinin bütün dövrlərində elmə, təhsilə diqqət və qayğısını əsirgəməmişdir; 

• “Təhsil millətin gələcəyidir” deyən ulu öndər Heydər Əliyev daim milli elmin, təhsilin güclü 

himayədarı kimi çıxış etmişdir; 

• “Mən fəxr edirəm ki, mən Azərbaycanlıyam” deyən Heydər Əliyev elmin, təhsilin inkişafına milli 

dövlət quruculuğu prosesinin zəruri əsası kimi yanaşmış, xalqın intellektual səviyyəsinin artırılmasını ən vacib 

məsələlərdən biri kimi nəzərdən keçirmişdir; 

• Azərbaycanı özünün qibləgahı adlandıran Heydər Əliyev Azərbaycan gəncliyində elmə, təhsilə maraq 

oyatmaqla yanaşı, çağdaş gənclikdə mübarizlik ruhunu da tərbiyə etmişdir; 

• “Mən ömrümün qalan hissəsini də xalqıma bağışlayıram” deyən Heydər Əliyev elmi-pedaqoji və 

milli-mənəvi əsasların formalaşmasına stimul yaratmışdır. 

Ümummilli lider gənclər haqqında düşündüklərini ardıcıllıqla həyata keçirə bildi. Bu gün ölkədə 

yaranan bir çox gənclər təşkilatı öz miqyasını genişləndirmişdir. Ulu Öndərin xalqımız tərəfindən bəyənilən 

və dəstəklənən iqtisadi-siyasi kursu, hazırda ölkə prezidenti İlham Əliyev tərəfindən böyük müvəffəqiyyətlə 

davam etdirilir. 

Heydar Aliyev’s Educational Policy 

 

K. Jamalov 

 

Abstract 

 

In the article, the service and attention paid by the great leader Heydar Aliyev to the development of 

education in Azerbaijan became the object of research and analysis. Heydar Aliyev, whose services were 

unparalleled in the development of science, education, and general culture of Azerbaijan, did not spare 

attention and concern for science and education during all periods of his leadership. Saying “Education is the 

future of the nation”, Heydar Aliyev has always acted as a strong patron of national science and education. 

Heydar Aliyev approached the development of science and education as a necessary basis of the process of 

national state building, and considered raising the intellectual level of the people as one of the most important 

issues. The article also shows that Heydar Aliyev not only aroused interest in science and education in the 

youth of Azerbaijan but also nurtured the spirit of struggle in modem youth. Heydar Aliyev created an incentive 

for the formation of scientific-pedagogical and national-spiritual foundations. 

 

Образовательная политика Гайдера Алиева 

 

К. Джамалов 

 

Аннотация 

В статье объектом исследования и анализа стали заслуги и внимание великого лидера Гейдара 

Алиева к развитию образования в Азербайджане. Гейдар Алиев, чьи заслуги в развитии науки, 

образования и общей культуры Азербайджана не имели себе равных, во все периоды своего 

руководства не жалел внимания и заботы о науке и образовании. Говоря «Образование - будущее 

нации», Гейдар Алиев всегда выступал сильным покровителем отечественной науки и образования. 

Гейдар Алиев рассматривал развитие науки и образования как необходимую основу процесса 

национального государственного строительства, а повышение интеллектуального уровня народа 

считал одним из важнейших вопросов. В статье также показано, что Гейдар Алиев не только пробудил 

интерес к науке и образованию у молодежи Азербайджана, но и воспитал в современной молодежи дух 

борьбы. Гейдар Алиев создал стимул для формирования научно-педагогических и 

национальнодуховных основ. 

 


